
ABSTRAK

Pembelajaran Berasaskan Kerja (PBK) merupakan kaedah pembelajaran yang
melibatkan kolaborasi antara institusi pendidikan dan industri kerana PBK
menggabungkan dua medium pembelajaran iaitu pembelajaran teori di institusi
pendidikan dan pengaplikasian amali di industri. Untuk memastikan kaedah PBK
berjalan dengan lancar, maka kolaborasi antara institusi pendidikan dan industri perlu
dititikberatkan. Oleh itu, tujuan kajian ini dijalankan adalah untuk meneroka secara
mendalam mengenai kelestarian kolaborasi antara politeknik dan industri dalam tiga
program perintis yang menggunakan kaedah PBK menggunakan pendekatan
kualitatif kajian kes pelbagai. Penyelidik menggunakan kaedah temubual secara
mendalam dan bersemuka dengan peserta kajian berpandukan protokol separa
berstruktur terhadap tiga orang peserta kajian daripada politeknik dan lima orang
peserta kajian daripada industri. Hasil temubual yang telah diperolehi telah di
transkrip dan dianalisis secara tematik. Hasil daripada penerokaan pengalaman
peserta kajian, penyelidik telah mendapati bahawa terdapat dua tema dan enam
subtema telah terhasil. Tema yang pertama adalah motivasi dan tiga subtema
daripada tema motivasi adalah pengalaman kolaborasi yang lepas, rancangan
jangkamasa panjang dan Corporate Social Responsibility. Tema yang kedua adalah
win-win situation dan tiga subtema daripada tema win-win situation ialah kesediaan
pelajar dengan kemahiran yang diperlukan oleh industri, kebolehpasaran pelajar yang
menjadi sumber tenaga kerja industri dan perkongsian dan peralihan ilmu antara
institusi dan industri. Berdasarkan kepada hasil penyelidikan ini juga, satu rumusan
konseptual kelestarian kolaborasi antara institusi dan industri dalam perlaksanan
PBK telah dicadangkan sebagai panduan kolaborasi dalam PBK dan diharapkan
dapat menjadi rujukan kepada penyelidik lain yang melakukan penyelidikan

pengalaman fenomena yang hampir sama dengan penyelidik.

ABSTRACT

Work-Based Learning (WBL) is a learning methodology that involves collaboration
between institution and industry because it combines theoretical learning at
institution and practical learning at industry. To ensure the WBL method working
smoothly, the collaboration between polytechnic and industry needs to be
emphasized. Therefore, the aim of this research is to explore the sustainability of
collaboration between institutions and industry in three pilot programs that use WBL
methods using multiple case study of qualitative approach. The data collections in
the field study were conducted used in-depth interview and face-to-face with the
participants based on semi-structured protocol to the participants from three
polytechnics and five participants from the industry. The results of the interviews
were transcribed and analyzed with thematic analysis. As a result of exploring the
experience of the participants, researchers have found that there are two themes and
six subthemes. The first theme is motivation and has three subthemes which is past
experience, long term strategy and Corporate Social Responsibility (CSR). The
second theme is win-win situation and has three subtheme which is the student
readiness skills needed by the industry, graduate employability to be as a industrial
worker and transition and sharing knowledge between institutions and industry.
Based on the results of this analysis, a conceptual form of sustainability of
collaboration between institutions and industry in the implementation of the WBL
has been proposed as a guide to collaboration in the WBL and is expected to be a
reference to other researchers who are researching similar phenomena to the

researchers.

BAB 1

PENDAHULUAN

1.1 Pengenalan

Pembelajaran Berasaskan Kerja (PBK) merupakan suatu kaedah yang
menggabungkan dua medium pembelajaran iaitu di institusi dan industri. Melalui
kaedah ini, pelajar akan ditempatkan di institusi untuk pembelajaran teori seterusnya
di industri untuk pembelajaran aplikasi amali. Menurut Bragg, Dresser, & Smith,
(2012); Chernus & Fowler (2010); Holzer & Lerman (2014) dan Rayborn (2015),
PBK merupakan satu contoh kepada pengintegrasian antara akademik dengan
pekerjaan dimana pelajar PBK akan mempunyai kelebihan dari aspek penawaran gaji
yang lebih tinggi selaras dengan kemahiran yang telah diperolehi semasa membuat
PBK. Selain daripada itu, PBK juga dapat membantu meningkatkan minat dan
kebolehpasaran pelajar (Holzer & Lerman, 2014; Kuh, 2008; Lerman, 2010; National
Survey of Student Engagement, 2007). Benson (1997); Bailey dan Merrit (1997);
Bargeson (2004) serta Swail dan Kampits (2004) yang merupakan para ahli
akademik yang pakar dalam bidang PBK menyatakan bahawa PBK merupakan
kaedah yang digunakan dalam sesuatu program bertujuan untuk mewujudkan
perhubungan antara institusi pendidikan dengan industri dan melahirkan pelajar yang
serba boleh dalam pengetahuan teori dan berkemahiran amali.

Proses pembelajaran berasaskan PBK merupakan satu pembelajaran
bersepadu yang telah diaplikasikan di negara luar. Proses pembelajaran ini sudah
dipraktik dan diaplikasikan dengan baik serta telah berjaya dalam pendidikan teknik
dan vokasional di Britain, Amerika Syarikat, Perancis, German dan Korea (Brennan
& Little, 2006; Dehmel, 2014). Didapati bahawa kesemua negara diatas merupakan

negara yang maju dalam bidang teknologi dan kejuruteraan dan impak daripada



menggunakan kaedah PBK telah dapat membantu dan memberi sumbangan kepada
teknologi sesebuah negara. (Daud, 2002). Contohnya di Di Jerman, program yang
menggunakan kaedah PBK telah dapat membantu dengan melahirkan ramai pelajar
yang serba boleh dan berkemahiran malah dapat mewujudkan hubungan yang baik
antara institusi dan industri (Kraemer, 1993). Manakala di United Kingdom pula,
kaedah PBK berkembang dengan lebih maju disebabkan oleh sokongan pihak
industri yang memandang serius mana-mana program kerjasama yang melibatkan
pihak industri dengan institusi pendidikan. Pihak industri sanggup memainkan
peranan yang penting dalam membangunkan taraf pendidikan dan seterusnya
melahirkan pekerja yang memenuhi kehendak industri (Jackson, 2008). Malah
kaedah ini juga telah berjaya diadaptasi dan dilaksanakan di beberapa buah negara
lain juga seperti di negara India, Peru dan Brazil. Hasil dapatan daripada negara
tersebut juga telah menunjukkan impak yang positif dalam penghasilan tenaga kerja
yang serba boleh (Kraemer, 1993).

PBK merupakan salah satu anjakan paradigma dalam kaedah pembelajaran
moden yang memasuki Malaysia pada awal tahun 2007. Pendekatan PBK telah
dijalankan pada peringkat awalnya di kolej-kolej komuniti yang diperkenalkan
menerusi misi penjenamaan semula Kolej Komuniti (2007-2009), Kementerian
Pengajian Tinggi Malaysia. Sebanyak 11 kursus Diploma telah ditawarkan secara
PBK dan diuruskan di bawah satu jabatan iaitu Jabatan Pengajian Politeknik dan
Kolej Komuniti, Kementerian Pengajian Tinggi (Ahmad et. al, 2007).
Walaubagaimanapun, program yang menggunakan kaedah ini hanya bertahan selama
dua tahun sahaja di Kolej Komuniti berikutan perstrukturan dalaman antara Kolej
Komuniti dan Politeknik dan telah menyebabkan pelaksanaan program yang
menggunakan kaedah PBK telah dipindah pelaksanaannya kepada Politeknik secara
penuh pada Julai 2010 (Informasi Politeknik Malaysia, 2019). Menurut hasil kajian
yang telah dilakukan oleh Watisin et al. (2015), program PBK mengalami beberapa
masalah dalam pelaksanaannya semasa di Kolej Komuniti. Antara masalah tersebut
adalah melibatkan kolaborasi antara institusi pendidikan dengan pihak industri,
kelemahan pedagogi dan kesediaan pihak industri untuk memberikan komitmen
penuh dalam pelaksanaan PBK. Fenomena tersebut telah menyebabkan program
PBK telah dipindahkan pelaksanaannya ke Politeknik pada Julai 2010 (Hassan,
2012). Sebanyak lima Diploma Lanjutan telah diperkenalkan di Politeknik. Hasil
kajian Hassan (2012) juga menyatakan bahawa perpindahan program PBK dari Kolej



Komuniti ke Politeknik adalah bertujuan untuk menambah baik pelaksanaan PBK
dari segala sudut terutamanya dari segi fasiliti dan kolaborasi dengan industri.

Pada 2013, PBK telah diperkenalkan kembali dalam program Diploma Kolej
Komuniti. lanya kembali diperkenalkan bertujuan untuk memenuhi fasa
pemerkasaan Kolej Komuniti (2013-2015). Penawaran kembali kaedah ini telah
ditambah baik dari segi Pengajaran dan Pengajaran (PdP). Sehingga kini terdapat 19
program Diploma Kolej Komuniti yang menggunakan kaedah PBK. Pada tahun 2013
juga PBK dalam Diploma Lanjutan Politeknik telah dinaiktaraf secara berperingkat
kepada ljazah Sarjana Muda Politeknik menggunakan kaedah PBK. Penaiktarafan ini
juga adalah seiring dengan Hala Tuju Transformasi Politeknik (2010) iaitu untuk
menyokong program Tranformasi Ekonomi Negara dengan memperkasakan
peranannya dengan menawarkan program pengajian peringkat Sarjana Muda
menggunakan pendekatan PBK ini melalui dua fasa dan beberapa program pengajian
peringkat diploma. Penggunaan PBK dalam ljazah Sarjana Muda Politeknik
bertujuan untuk membezakan ijazah politeknik dengan ijazah daripada institusi
pendidikan yang lain. Sehingga 2018, terdapat tujuh program ljazah Sarjana Muda
Politeknik dan lapan program diploma yang menggunakan kaedah PBK. Pelaksanaan
PBK di politeknik juga melibatkan beberapa politeknik premier pada peringkat awal
dan pada masa akan datang pihak politeknik telah merancang untuk memperluas
pelaksanaan PBK ke semua politeknik Malaysia dan 75% daripada kursus yang
ditawarkan adalah dalam bentuk PBK.

Kaedah PBK juga mula dipandang serius apabila pihak Agensi Kelayakan
Malaysia (MQA) (2016) sendiri mengambil inisiatif untuk memperkenalkan garis
panduan umum PBK kepada pembangunan dan pelaksanaan pendekatan PBK di
peringkat program/kursus bagi Pusat Pengajian Tinggi, industri, pelajar, pekerja,
tutor, jurulatih, dan mana-mana individu yang mungkin berminat dalam aktiviti-
aktiviti PBK. Garis panduan ini juga menonjolkan pelbagai pendekatan PBK, reka
bentuk dan kaedah penyampaian kurikulum PBK, pentaksiran, peranan dan
tanggungjawab pelaksana utama PBK serta pentadbiran dan pemantauan kejayaan
pelaksanaan PBK (Agensi Kelayakan Malaysia, 2016). Garis panduan umum PBK
telah mula digunakan dalam dua buah program perintis yang telah diperkenalkan
oleh Universiti Awam (UA) iaitu program ljazah Sarjana Muda Keusahawanan
Dengan Kepujian di UMK dan program ljazah Sarjana Muda Pengurusan

Perladangan di UPM hasil daripada amanat tahun baru 2016. Kedua-dua program ini



menggunakan konsep yang hampir sama dengan PBK tetapi berbeza dari segi
tempoh pengajian iaitu 2u2i. 2u2i merupakan program ljazah Sarjana Muda yang
menggunakan kaedah PBK yang mana pembelajarannya melibatkan dua tahun di
universiti dan dua tahun di industri. Pelaksanaan program 2u2i, adalah bertujuan
untuk memenuhi Lonjakan pertama iaitu graduan holistik, bercirikan keusahawanan
dan seimbang dalam rancangan Pelan Pembangunan Pendidikan Malaysia 2015-
2025. Sehingga kini terdapat sebanyak 19 program Diploma Kolej Komuniti, tujuh
program ljazah Sarjana Muda Politeknik lapan program diploma politeknik dan 31
program ljazah Sarjana Muda di Universiti Awam yang menggunakan kaedah PBK
(Kementerian Pendidikan Malaysia, 2019).

Jabatan Pendidikan Politeknik dan Kolej Komuniti (2019) juga telah
menerbitkan Buku Panduan Pelaksanaan Program Pengajian Pendekatan PBK
Politeknik Malaysia sebagai panduan dan rujukan bagi warga Politeknik Malaysia
dan semua pihak yang terlibat dalam pelaksanaan program pengajian yang
menggunakan pendekatan PBK. Bagi memastikan program pengajian yang
ditawarkan di Politeknik Malaysia kekal relevan dan berkesan, JPPKK telah
membuat semakan semula terhadap Buku Work Based Learning: Pelaksanaan di
Politeknik Malaysia Edisi Pengenalan, Jabatan Pengajian Politeknik (2014).
Penambahbaikan ini telah mengambil kira keperluan Kerangka Kelayakan Malaysia
(Malaysian Qualification Framework (MQF), Edisi ke-2, Engineering Technology
Programme Accreditation Standard 2019 dan Engineering Technician Education
Programme Accreditation Standard 2019. Buku ini mengandungi enam bab yang
merangkumi keseluruhan aspek pelaksanaan PBK iaitu pengenalan umum kepada
konsep PBK, jalinan hubungan industri, pembangunan kurikulum, kaedah
pentaksiran, pelaksanaan instruksional, pengurusan latihan dan jaminan kualiti.

Berdasarkan kepada kronologi perkembangan kaedah PBK di Malaysia,
penyelidik telah mendapati bahawa pendekatan ini telah berkembang dengan pesat
dan telah mendapat tempat dalam sistem pendidikan di Malaysia. Perkembangan
yang pesat dalam kaedah ini telah menuntut kolaborasi yang erat daripada institusi
pendidikan dan industri dan ianya perlu diteruskan serta dilestarikan. Untuk
mewujudkan kelestarian dalam PBK, pelbagai cabaran dan halangan terutamanya
dari segi kolaborasi antara institusi pendidikan dan majikan perlu diberi perhatian
dan diatasi dengan segera (David, 2001). Boyer (2002) juga mempunyai pendapat

yang sama iaitu faktor utama yang boleh menjamin kelestarian kaedah PBK adalah



kolaborasi yang baik antara institusi pendidikan dan juga industri. Oleh yang
demikian, eksplorasi pengalaman program perintis yang menggunakan kaedah PBK
perlu dilakukan untuk mengetahui cara-cara yang boleh dilaksanakan untuk

memastikan kelestarian kolaborasi dalam PBK.

1.2  Latar belakang masalah

Perkembangan PBK yang pesat digunakan dalam sistem pendidikan Malaysia telah
menuntun supaya pendekatan ini dikekalkan dengan melestarikan kolaborasi antara
institusi pendidikan dan industri. Ini adalah kerana PBK memerlukan jalinan
kolaborasi antara institusi pendidikan yang merupakan wadah kepada penyuburan
ilmu secara formal dengan industri yang berperanan dalam merekayasa domain
kognitif, psikomotor dan afektif yang terlibat semasa pembelajaran formal di dalam
kelas di samping dapat melaksanakan penjajaran bagi memenuhi keperluan industri
dalam menangani kepantasan perubahan teknologi di pasaran pekerjaan (JPPKK,
2019).

Walaubagaimanapun, proses untuk mencapai kelestarian kolaborasi adalah
kompleks kerana ianya melibatkan pengekalan kolaborasi yang dilakukan antara dua
pihak atau lebih untuk mencapai tujuan yang tidak dapat dicapai individu juga
organisasi. Cook dan Friend (2013) telah mendefinisikan kolaborasi adalah satu gaya
perhubungan secara langsung antara dua kumpulan untuk mencapai matlamat yang
sama. Kolaborasi ini bermula dengan rangkaian kerja, koordinasi dan kerjasama
yang memerlukan perkongsian dalam membuat keputusan, berkongsi tanggungjawab
dan sumber, saling mempercayai dan saling menghargai pendapat individu. Ini dapat
mengelakkan sikap pentingkan diri, sebaliknya saling bekerjasama untuk faedah
bersama. Atkinson (2016) telah menyatakan bahawa kolaborasi dalam PBK sukar
dicapai kerana kolaborasi ini melibatkan industri dimana industri adalah sesebuah
institusi yang berlainan dengan institusi pendidikan. Dengan erti kata lain, kolaborasi
dalam PBK adalah tidak mudah untuk dicapai serta perlu dilestarikan kerana ianya
melibatkan kedua-dua belah pihak iaitu pihak institusi pendidikan dan industri dalam
PBK.

Terdapat banyak kajian telah dilakukan oleh para ahli akademik yang pakar

dalam bidang PBK, namun ianya tidak berfokus kepada kelestarian kolaborasi antara



institusi pendidikan dengan industri Antara kajian yang telah dijalankan oleh
penyelidik daripada Malaysia adalah terdiri daripada Watisin (2011) yang telah
menjalankan kajian terhadap pelaksanaan, penyeliaan silibus dan cabaran PBK di
Kolej Komuniti. Kajian Hassan (2012) pula telah menfokuskan kepada kaedah
penilaian PBK di politeknik. Kajian terhadap PBK sekali lagi telah dilakukan oleh
Watisin (2017) berkenaan dengan pelaksanaan PBK di politeknik. Mohamed
Zainudin et al. (2018) pula telah menjalankan kajian terhadap tahap kemahiran
menyelesaikan masalah pelajar ljazah Sarjana Muda Politeknik. Manakala kajian
Kamin et al. (2013) pula menjurus kepada persediaan yang telah dilakukan oleh
Kolej Komuniti dalam penempatkan pelajar mereka di di industri dari perspektif
pelajar, industri dan pensyarah. Sementara itu, Ali dan Marwan (2019) pula
menfokuskan kepada kompetensi pengurusan kerja dalam pembangunan PBK. MQA
turut komited dalam pendekatan PBK dengan telah mengeluarkan garis panduan
amalan baik PBK, tetapi ia hanya merujuk kepada pelaksanaan PBK diperingkat
umum sahaja tanpa mempunyai garis panduan untuk melestarikan kolaborasi (MQA,
2016). Begitu juga dengan buku panduan pelaksanaan program pendekatan WBL
yang telah dikeluarkan oleh JPPKK tetapi buku panduan tersebut tidak
membincangkan mengenai cara untuk melestarikan kolaborasi dalam PBK walaupun
terdapat subtopik jalinan hubungan industri dan tanggungjawab (JPPKK, 2019).
Beberapa kajian terbaru tentang PBK di luar negara pula seperti kajian yang
dilakukan O’Farril (2016) lebih menjurus kepada kurikulum PBK yang telah
dibangunkan bersama antara istitusi pendidikan dan industri. Kajian Lemanski dan
Overton (2016) pula hanya melibatkan pembangunan PBK, Manakala kajian Garnett
(2016) lebih menjurus kepada cabaran PBK di institusi pengajian tinggi. Bailey dan
Merrit (1997) dalam kajian mereka pulak lebih menjurus kepada pencapaian,
motivasi dan pembelajaran berterusan dalam PBK. Manakala Rounce (1997) pula
menjalankan penyelidikan dalam PBK yang lebih menjurus kepada pencapaian
akademik dalam PBK. Steward et al. (2019) dalam kajiannya adalah mengenai
pengalaman pelajar terlibat dalam praktikal PBK dalam program ijazah sarjana
pengurusan kesihatan mental serta Edmunds (2007) pula telah mengeluarkan model
kolaborasi dalam PBK. Dalam model ini, Edmunds telah menyatakan bahawa PBK
adalah sebagai satu situasi di mana pembelajaran yang melibatkan pengalaman

kolaborasi antara pelajar, majikan dan institusi pendidikan. Model PBK berdasarkan



zon McEwen et al (2010) juga menyatakan bahawa PBK akan berjalan dengan lancar
dengan adanya kolaborasi daripada institusi pendidikan dan industri

Berdasarkan kepada kajian yang lepas, penyelidik telah mendapati bahawa
telah banyak penyelidikan terhadap PBK telah dilakukan, tetapi ianya tidak berfokus
kepada kelestarian kolaborasi dalam PBK walaupun kelestarian tersebut adalah
perkara penting dalam PBK kerana PBK memerlukan kolaborasi antara kedua belah
pihak iaitu institusi pendidikan dan industri. Pendekatan PBK digunakan untuk
mewujudkan sinergi antara pengetahuan, bekerja dan belajar dan aplikasi
pengetahuan praktikal dalam situasi kerja sebenar dan kejayaan PBK merujuk
kepada pencapaian hasil pembelajaran yang dirancang yang dihasilkan daripada
prestasi yang ditunjukkan dalam melaksanakan kerja atau fungsi. Namun demikian,
PBK ini tidak akan wujud jika ketiadaan minat dan sokongan daripada pihak majikan
Collin (2004). Dengan erti kata yang lebih mudah, Jika tiada kolaborasi antara
institusi pendidikan dan industri, maka pendekatan PBK ini tidak dapat digunakan
lagi. Oleh yang demikian, penyelidik telah mendapati bahawa satu kajian yang
mendalam perlu diterokai khususnya untuk mencapai kelestarian kolaborasi dalam
program PBK. Penerokaan ini adalah penting untuk mengetahui pengalaman yang
telah ditempuhi oleh kedua-dua pihak dalam menjayakan pendekatan PBK dan juga
mencari cara yang sesuai untuk melestarikannya.

Pada asasnya kolaborasi antara institusi pendidikan dan industri sebenarnya
telah lama terjalin dalam bidang pendidikan. Tetapi tahap kolaborasi antara mereka
di lihat hanya melibatkan beberapa program sahaja terutamanya dalam penempatan
pelajar untuk menjalani latihan industri. Permasalahan seperti set kemahiran tidak
bertepatan dengan kehendak pasaran terus berlaku secara berterusan sedangkan
sepatutnya program kolaborasi yang sebegini boleh dijadikan sebagai jambatan
komunikasi penghubung antara institusi pendidikan dengan industri. Menurut Ismail
dan Mahbar (1996), institusi pendidikan di Malaysia masih kurang berinteraksi
secara langsung dengan pihak industri. Keadaan ini berpunca daripada
ketidaksedaran daripada kedua-dua belah pihak tentang pentingnya rangkaian
kolaborasi tersebut. Kekurangan ini telah mempengaruhi dalam pertukaran maklumat
mengenai perkembangan kemajuan industri dan pembentukan kurikulum industri. Ini
telah menyebabkan banyak halangan dan cabaran perlu ditempuhi oleh institusi
pendidikan dalam menterjemahkan kurikulum antaranya peralatan yang usang,

fasiliti yang tidak lengkap dan pensyarah yang kurang kompeten yang



mengakibatkan graduan mengalami kesukaran apabila berada di alam pekerjaan
sebenar (Kagimula, 2007; Mokhtar & Husain, 2015). Kajian Penilaian Pelaksanaan
Sarjana Muda Politeknik (2016) juga menunjukkan bahawa PBK mengalami masalah
dalam meraih komitmen yang penuh daripada industri untuk menerima pelajar PBK
diindustri dan perkara ini telah mengganggu gugat kelangsungan PBK. Selain
daripada itu, hasil kajian ini turut menunjukkan bahawa kekangan kewangan dan
ketidakfahaman konsep PBK juga turut mempengaruhi kolaborasi dalam PBK

Situasi PBK di negara luar juga mempunyai persamaan dengan situasi PBK
di Malaysia, bezanya negara maju seperti Amerika Syarikat telah melaksanakan PBK
lebih 100 tahun yang lepas (Lewis, 2004). Johnson (2001) menyatakan bahawa
kolaborasi antara institusi pendidikan dan indusri merupakan cabaran dalam
pelaksanaan PBK. Tudor dan Mendez (2014) pula menyokong bahawa untuk
mewujudkan situasi yang menguntungkan kedua-dua belah pihak juga merupakan
satu cabaran dalam PBK. National center for Research in Vocational Education
(1997) dan Brook dan Corbridge (2016) turut mempunyai pendapat yang sama
tentang cabaran utama dalam PBK, iaitu bukan hanya melibatkan institusi
pendidikan tetapi juga melibatkan pihak majikan yang berada di luar kepompong
institusi pendidikan. Masalah yang biasanya berlaku adalah untuk memastikan
majikan memberikan komitmen yang terbaik dalam kerjasama PBK.

Jackson dan Wirt (1996) pula mengatakan bahawa ramai dalam kalangan
majikan yang kurang jelas tentang kelebihan yang mampu diperolehi melalui
kerjasama PBK. Perkara tersebut menyebabkan majikan industri kurang berminat
dalam PBK. Penyataan ahli akademik ini menjelaskan tentang masalah utama yang
wujud dalam pelaksanaan PBK iaitu hubungan kolaborasi antara institusi pendidikan
dengan majikan industri. Majikan industri tidak memberikan komitmen terbaik
dalam kerjasama PBK kerana mereka tidak jelas tentang kelebihan dan manafaat
yang mampu diperolehi melalui PBK. Oleh yang demikian, menjadi tanggungjawab
pihak institusi pendidikan untuk menjelaskan kepada majikan supaya situasi menang-
menang dapat diwujudkan dalam PBK. Naylor (1997) juga mempunyai pendapat
yang sama. Persatuan ini menyatakan bahawa cabaran utama dalam PBK adalah
kerana ianya bukan hanya melibatkan institusi pendidikan tetapi juga melibatkan
pihak majikan yang berada di luar kepompong institusi pendidikan. Masalah yang
biasanya berlaku adalah untuk memastikan majikan memberikan komitmen yang

terbaik dalam kolaborasi PBK. Menurut Bargeson (2008), salah satu punca majikan



kurang berminat menjalinkan kerjasama dalam PBK adalah disebabkan kos melatih
dan mengajar yang tinggi. Majikan industri merupakan dalam kalangan syarikat dan
ahli perniagaan sememangnya mementingkan keuntungan dan terlalu sukar bagi
majikan untuk mengeluarkan kos yang tinggi semata-mata untuk mengajar dan
melatih pelajar PBK. Bergeson (2008) turut menyokong bahawa isu kolaborasi
institusi pendidikan dengan pihak industri sentiasa menyelubungi program PBK. Isu
tentang kadar pengurangan cukai, kos melatih pelajar PBK dan kadar imbuhan yang
diterima pihak industri terus menjadi pertikaian. Malah Vermont Agency of
Education Work-Based Learning Manual (2013) sekali lagi menegaskan bahawa
kejayaan PBK adalah bergantung kepada penglibatan dan komitmen dari pelbagai
pihak iaitu pihak institusi, majikan di industri dan juga pelajar.

Kolaborasi dalam PBK sentiasa menjadi cabaran dalam kalangan institusi
pendidikan dan industri kerana PBK menuntut kelestarian kolaborasi antara kedua-
dua belah pihak dan penambahbaikan dari semasa ke semasa. Menurut Garnett
(2016), pada masa akan datang PBK sepatutnya dilaksanakan pada peringkat doktor
falsafah. Oleh yang demikian, menjadi cabaran bagi institusi pendidikan untuk
mencari rumusan terbaik dalam memastikan kolaborasi dengan industri dalam PBK
dapat dilestarikan. Tambahan pula menurut Tudor dan Mendez (2014), antara
cabaran PBK adalah untuk mewujudkan suasana menang-menang agar pelajar dan
majikan memperoleh manafaat dalam PBK.

Penyelidik juga telah merujuk kepada Lewis (1997) yang telah menyatakan
bahawa terdapat lima langkah penting dalam menentukan keberkesanan dalam
perlaksanaan PBK. Langkah yang pertama, merangka strategi yang menyeluruh dan
menghubungkannya dalam setiap tahap PBK. Kedua, program yang menggunakan
PBK haruslah melibatkan majikan di pihak industri sebagai rakan kongsi dengan
institusi pendidikan. Ketiga, untuk memastikan program yang menggunakan kaedah
PBK ini berkesan, semua yang terlibat dengan PBK termasuk badan perniagaan,
intitusi pendidikan, rakan komuniti dan ibu bapa harus bertanggungjawab
bekerjasama. Keempat, program yang dirancang harus menyediakan pelajar asas
yang kuat terhadap maklumat kerjaya dalam satu rancangan kursus yang teratur.
Kelima, program PBK akan berkesan dengan adanya integrasi akademik dan
pembelajaran vokasional. Untuk memastikan keberkesananan dan kelestarian dalam
PBK dipoliteknik, penyelidik telah menumpukan perhatian kepada langkah kedua

dan ketiga iaitu dengan melibatkan kolaborasi antara institusi pendidikan dan industri

